
IVA, FIR-REBBIEGHA

Fl-ewwel ktieb ta’ “Il-Malti” ta’ l-1929 dhalna
bil-mistogsija: ““Il-lsien malti fir-Rebbiegha?”

Wara 1i flejna s-sura ta’ l-ilsna ta’ gnus ohra fin-
nisel taghhom, fil-hajja taghhom, u fil-frott li taw, jigi-
fieri l-letteraturi taghhom, u flejna mbaghad il-sien
malti ma’ tul mijiet u mijiet ta’ snin ta’ hajja aktarx
imgebbda u marrada, mhabba fin-nuqqas ta’ hsieb u
ta’ ghajnuna, nuqqas ta’ xemx li ssahhanha, ta’ ilma li
jsaqqiha u l-aktar, imhabba fir-rih kiesah li kien jol-
gotha, qalbna bhal inghafset u staghgibna kif dan
il-Isien sata’ jibqa’ haj: u bhala twegiba ghall-mistog-
sija ta’ fug, kemm kemm ma ghaddiex il-hsieb minn
rasna: “Le, ghadna fix-xitwa.”’

I2da, meta flejna x’kien ghadda mil-lsien malti
bejn 1-1800 u l-1929, u rajna kif qajla qajla tgharblet
u ssaffiet il-kelma maltija, kif inhadmet xi ftit il-gram-
matka, intiznu s-setghet li ghandu u xirka wara xirka
fettxew 1li jaghtuh alfabet li joqoghdlu sewwa, biex
titwettaq l-ortografija tieghu, u f’hin wiehed rajna
x’kien beda jsir fil-ghalqa tal-letteratura, x’ward sabih
fid-dags, fil-lewn u fil-fwiha kien beda jiftah, il-hsieb
taghna ssaffa, u b’qalbna miftuha ghal tama sabiha
stagsejna : ““Tghid il-Isien malti qieghed fir-rebbiegha
tieghu ?”

Issa, minn dak in-nhar ghaddew tnax-il sena,
tnax-il sena ta’' hegga, ta’ hidma mix-xjuh u z-2ghazagh
tal-“Ghaqda tal-Kittieba tal-Malti” u miz- Zghazagh tal-
“Ghaqda tal-Malti (Universita)”. Bhala rimja qawwija
ta’ “Il-Malti”’, hareg “Lehen il-Malti”: proza mexxejja
u sabiha u poezija mlmhja bil-hajja ta’ I-ghoxrin sena,
fawru minn qlub ghaqlija u ferrieha; versi maltin in-
qalbu f’ilsna ofira u messhom tiffir 1i ahna ma konniex
nistennew hekk sabih u qawwi; versi barranin mill-
agwa nqalbu fil-malti: sehhet ortografija wahda fil-kitba
kollha li ghandha ghan irzin, u fuq kollox dehru no-
velli u rumanzi 1i joqoghdu tajjeb ma’ genb dawk ta’
letteraturi l-izjed maghrufa.

Ghaldagstant, jekk fil-bidu ta'l-1929 stajna b’qal-
bna miftuha ghal tama sabilia nistagsu jekk il-Isien
malti kienx fir-rebbiegha tieghu, illum nistghu fil-haqq
u fis-sewwa, minghajr it-tara tal-mistoqsija, nghidu : Iva,
l-ilsien malti qieghed fir-Rebbiegha.



